
ЗАХИДАЛ 29

	 

	ӨМНӨД ЭНЭТХЭГ УМАРДААСАА ДАВАМГАЙЛАХ БОЛОВ

	 

	1932 оны дөрөвдүгээр сарын 10

	 

	Бид Алс Дорнодод Хятадаар, Өрнөдөд Ромын эзэнт улсаар удтал аяллаа, одоо Энэтхэг рүүгээ эргэж оръё. 

	Ашуг хааны нас барснаас хойш Маурьягийн эзэнт улс удаан тогтнож чадаагүй билээ. Тэр хэдхэн жилийн дотор бутарсан байна. Умард мужууд түүнээс тасран салж, өмнөдөд Андхрагийн шинэ их улс бий болжээ. Ашугийн угсааныхан мөхөн доройтож байсан эзэнт улсаа бараг тавин жил удирдсаар ирсэн боловч эцэст нь өөрийнхөө ерөнхий командлагч бярман Пушьямитрад хүчинд автан зайлуулагджээ. Тэр хүн өөрийгөө эзэн хаан хэмээн зарлаж, түүний үед бярманы ёс дахин сэргэсэн гэж ярьдаг ажээ. Буддын шашны хуврагуудыг сүрхий хавчих болжээ. Бярманы шашин буддизмын эсрэг маш нарийн аргаар тэмцэж байсныг чи Энэтхэгийн түүхийг уншаад аяндаа мэдэх болно. Тэд мөрдөн хавчих мэт тийм бүдүүлэг арга бага хэрэглэж, хэрэглэвч тэр нь шашны биш харин улс төрийн шинжтэй арга байв. Буддагийн том том сүм хийдүүд их хүчтэй байсан учир хаад ноёд түүнээс айн болгоомжилж хүчийг нь сулруулахыг хичээж байв. Тийнхүү эцсийн эцэст бярманыхан өөртөө уусган шингээх замаар буддизмыг төрсөн эх орноос нь бүрмөсөн шахан гаргаж чаджээ. Бярманыхан буддизмыг өөрийнхөө дотоодод багтаан авахыг хичээж байв. 

	Тийм болохоор шинэ бярманы ёс нь буддизм шиг юм бүгдийг үгүйсгэж урьдынхаа байдалд ерийн нэг эргэж орсон явдал биш байв. Эртний бярманыхны удирдагчид бол илүү ухаалаг хүмүүс байсан ба дээр үеэс эхлэн уусган шингээх аргыг их хэрэглэдэг байлаа. Бүр эрт аричуудыг анх Энэтхэгт ирэх үед тэд дравидуудын соёл, ёс заншлаас олон зүйлийг өөртөө шингээж авч байсан ба ер нь түүхийнхээ бүх үеийн турш ухамсартай буюу ухамсаргүйгээр тийм маягаар ажиллаж иржээ. Тэд буддизмтай мөн тийм л маягаар харилцаж Буддаг энэтхэгийн олон бурхдын нэгэн адил ерийн нэгэн бурхан болгон хувиргажээ. Буддаг олон түмэн тахин мөргөсөөр байсан боловч түүний онцгой үүрэг аяндаа мартагдаж, харин бярманы ёсон буюу индуизм нэг их өөрчлөлтгүйгээр урьдынхаа байр суурийг эзлэн байх болжээ. Гэвч Буддаг бярманы ёсонд шингээх энэ үйл явц удаан үргэлжилсэн бөгөөд буддизм Ашугийн нас барснаас хойш олон зуун жил Энэтхэгт байсаар байсан тул энэ тухай ярих нь эртэдсэн хэрэг билээ. 

	Магадхад олон хаад ноёд бие биеэ халж солин байсан тэр түүхийг ярьж бид цагаа барах хэрэггүй биз. Ашугийн нас барснаас хойш барагцаалбал хоёр зуун жилийн дараа Магадха Энэтхэгийн анхны улс байхаа больсон боловч тэр нь буддагийн соёлын том төв болсоор байжээ. 

	Тэр үед Энэтхэгийн умардад, өмнөдөд ч чухал үйл явдал их болжээ. Бактрийчүүд, сакууд, скифүүд, түргүүд, кушанууд гээд л Төв Азийн нүүдэлчин омгууд умард руу нэг бус удаа довтлон ирж байв. Ер нь Төв Азиас янз бүрийн омог отгийн аймгууд үүсэн гарч түүхийн явцад Ази даяар, тэр ч байтугай Европт хүртэл очиж нутаглаж байсан тухай би чамд үүний өмнө бичиж байсан шиг санагднам. Манай эриний өмнөх хоёр зуун жилийн турш Энэтхэгт хүртэл тийм аймгууд цөмрөн орж ирж байжээ. Гэвч тэр нь зөвхөн байлдан дагуулах, олз ашиг хайхын төлөө биш байсан гэдгийг чи ойлгох нь чухал. Тэдгээр ард түмэнд нутаглах газар хэрэгтэй байв. Төв Азийн ихэнх аймгууд бол нүүдэлчид байсан бөгөөд тэдний тоо олшрох тусам нутагтаа багтан амьдрах аргагүй болсон байна. Тэгээд тэд шинэ нутаг хайн явах болсон ажээ. Бас бусад аймгуудын шахалтад өртөн хүчээр шилжин нутаглах ч хэрэгтэй болдог байв. Гэвч бусад овог аймагтаа хөөгдсөн том аймгууд мөн л цаашаа гаднын орнууд руу цөмрөн орох хэрэгтэй болдог байв. Тийм болохоор Энэтхэгийг байлдан дагуулахаар ирсэн ард түмэн гэдэг нь мөн өөрөө бэлчээр нутгаасаа хөөгдсөн ардууд байлаа. Тэр үед Хятадын эзэнт улс, тухайлбал Хан улсын үеийнх шиг хүчтэй байсан учир тэдгээр нүүдэлчдийг мөн л хөөн явуулж дахиад л шинэ нутаг орон хайн зайлан одоход хүргэж байлаа. 

	Төв Азийн тэдгээр нүүдэлчин аймгууд Энэтхэгийг зөвхөн дайсагнасан орон гэж үздэггүй байсныг чи бас санаж авбал зохино. Тэдгээр аймгийг зэрлэгүүд гэж үздэг байсан бөгөөд хэрэв тэднийг тэр үеийн Энэтхэгтэй харьцуулан үзэх юм бол тийм хэмжээний соёл иргэншилгүй байсан нь маргаангүй билээ. Гэвч тэдний дийлэнх олонх нь дуулгавартай буддистууд байсан ба дхарма шашныг төрүүлсэн Энэтхэг орныг хүндэтгэн үздэг байв. 

	Пушьямитрын хаанчлалын үед хүртэл буддын шашны үнэнч шүтлэгтэн. Бактри орныг захиран байсан Менандр баруун˗хойноос довтлон орж ирж байв. Бактри бол Энэтхэгтэй хил залгаа оршдог орон байлаа. Тэр Селевкийн эзэнт улсын бүрэлдэхүүнд багтаж байснаа дараа нь тусгаар тогтносон улс болжээ. Менандрын довтолгоо няцаагдсан боловч тэр Кабул ба Синдэд байсаар байв. 

	Хожим нь сакууд довтлон ирсэн бөгөөд тэд маш олон хүнтэй байсан тэгээд Умард ба Өрнөд Энэтхэг даяар тархан сууцгаажээ. Сакууд бол түргийн нэгэн томоохон нүүдэлчин аймаг байв. Сакуудыг өөр нэг том аймаг болох кушанууд бэлчээр нутгаас нь үлдэн хөөсөн юм. Сакууд Бактри ба Парфи руу очицгоож яваандаа Умард Энэтхэгт, тухайлбал Пенджаб, Ражпутан, Катхиаварт суурьших болсон юм. Тэд Энэтхэгийн соёл иргэншлийг хүлээн авч өөрсдийн нүүдлийн дадал заншлаа хаясан юм. 

	Энэтхэгийн зарим нутагт тэрхүү бактри болон түргийн угсааныхан засгийн эрх барьж байсны ул мөр энэтхэг арийн нийгэмд бараг үлдэж хоцроогүй нь сонин юм шүү. Буддын шашинтны хувьд тэдгээр эрх баригчид эртний энэтхэг˗арийн хөдөөгийн хүй нэгдлийн үндсэн дээр суурилан хийгдсэн буддын сүм хийдийн зохион байгуулалтыг даган баримталж байв. Тийнхүү Энэтхэг улс тэдгээр эрх баригчдын захиргаанд байхдаа ч гэсэн өөртөө засах хөдөөгийн хүй нэгдлийн байдалтай буюу төв засгийн газартаа захирагдсан бүгд найрамдах улсын байдалтай хэвээр байжээ. Тэр үед Такшашила, Матхура хотууд Хятад ба Өрнөд Азийн оюутнууд ирж очдог буддын боловсролын томхон төвүүд хэвээр байжээ. 

	Гэвч умар˗өрнөөс ирсэн довтолгоонд олон дахин өртөж, Маурьягийн төрийн зохион байгуулалт аажмаар задарсан явдал Өмнөд Энэтхэгийн улсуудад эртний энэтхэг˗арийн систем умардынхаас илүү сайн хадгалагдан үлдэхийн бас нэг үр дагавар болсон юм. Тийнхүү энэтхэг˗арийн хүчирхэг төв өмнөд нутагт шилжих болжээ. Тийм довтолгоонуудаас болж авьяаслаг олон хүн умардаас өмнөд нутагт дүрвэн очсон нь ч лавтай хэрэг. Лалын (мусульман) шашинтан Энэтхэгт цөмрөн орох үеэр мянган жилийн дараа тэр үйл явц хэрхэн давтагдах болсныг чи хожим мэдэх болно. Одоо ч гэсэн Өмнөд Энэтхэгт гадаад харилцаа, харь нутгийнхны халдлага Умардынхаас бага ажиглагддаг билээ. Умард нутгийнхан бидний олонх нь индус ба өрнөдийн соёлын хольц бүхий лалын ёс нийлэн хосолсон ээдрээтэй соёлын нөлөөн доор өсөж бойжжээ. Хинд ч гэнэ үү, урду ч гэнэ үү, хиндустан ч гэнэ үү чи санаандаа нийцэхээрээ л нэрлээрэй хамаагүй, манай энэ хэл хүртэл бүтцээрээ маш нарийн төвөгтэй шүү дээ. Гэтэл өрнөдийнхнийх одоо хүртэл ихэвчлэн хуучнаа хадгалсан дан индус хэл болохыг чи нэгэнт мэдсэн билээ. Тэрээр эртний арийн уламжлалыг хадгалан хамгаалах гэж хэдэн зуун жилээр хичээн чармайж ирсэн, чухамхүү тийм байдлаас болж одоо ч гэсэн өөрийн гэсэн түгжигдмэл байдлаараа гайхмаар тийм нийгмийг бий болгосон ажээ. Хана хэрэм гэдэг аюултай л хань юм даа. Заримдаа тэр нь биднийг гаднын муу юмнаас хамгаалж, урилгагүй зочныг оруулахгүй байж чаддаг. Гэвч тэр нь биднийг хоригдол, боол болгон хувиргаж бид оронд нь эрх чөлөөгүй түгжигдмэл байдалд байх болсон байна. Гэтэл хамгийн аюултай хана бол зөвхөн хуучин гэдэг шалтгаанаар муу уламжлалаас татгалзах шинэ гэдэг шалтгаанаар шинийг хүлээн авахад саад бологч бидний ухамсарт бий болсон тэр хана юм. 

	Тэглээ ч гэсэн Өмнөд Энэтхэг зөвхөн шашнаар барахгүй. урлагийн талаар, улс төрийн бодлогын талаар индо˗арийн уламжлалыг мянга гаруй жил хадгалж үлдээснээрээ бидэнд сайн үйл бүтээсэн юм. Хэрэв эртний энэтхэгийн урлагийн дүр төрхийг үзье гэвэл өмнөд нутагт очих хэрэгтэй билээ. Харин улс төрийн бодлогын тухайд гэвэл өмнөдөд ард түмний хурал хааны засаглалыг хязгаарлан байсан нь грек Мегасфены үеэс тодорхой юм. 

	Магадхаг унамагц эрдэмтдээр барахгүй уран зураачид, барилгачид, гар урчууд, дархчид цөм өмнө зүг одсон билээ. Өмнөд Энэтхэг Европтой худалдаа их хийдэг байв. Шүр, зааны яс, алт, цагаан будаа, чинжүү, тогос, сармагчныг хүртэл Вавилон, Египет, Грек рүү, хожим нь Ром руу зөөж аваачдаг байв. Бүр түүнээс өмнө Малабарын эргээс Халдей ба Вавилон руу ум мод аваачдаг байв. Тэр бүх худалдааг цөмийг нь биш гэхэд ихэнх хэсгийг нь дравидуудын жолоодсон энэтхэгийн хөлөг онгоцоор гүйцэтгэдэг байжээ. Эртний дэлхий дахинд Өмнөд Энэтхэг ямар лут их үүрэг гүйцэтгэж байсныг чи үүнээс мэдэж болно. Өмнөд Энэтхэгээс ромын асар их мөнгөн зоос олдож байсан ба Малабарын эрэгт александрынхны суурин, Александрт энэтхэгийнхний суурин оршин байсан гэж би чамд ярьж байсан шүү дээ. 

	Ашуг хааны нас барсны дараа өмнөдөд Андхрын улс тусгаар тогтносон улс болжээ. Андхра бол Мадрасаас хойхнуур дорнод эргийн дагуу оршин Энэтхэгийн үндэсний конгрессоос төвхнүүлсэн нэгэн муж болохыг чи мэддэг ч байж болох юм. Андхрахынхан телуг хэлээр ярьдаг. Ашугаас хойш Андхрын улс эзэмшил нутгаа асар хурдан өргөтгөн тэлсэн бөгөөд тэнгис хавийн Декан нутгийг л хараахан бүхэлд нь эзлэн аваагүй байв. 

	Энэтхэгийн өмнөд нутгаас колоничлох бодлого их явуулж байсан юм. Гэвч энэ тухай бид сүүлд ярилцах болно. 

	Энэтхэг рүү цөмрөн орж тус орны умард нутгаар суурьших болсон сакууд, скифүүд хийгээд бусад ард түмний тухай би чамд дээр өгүүлсэн билээ. Тийнхүү тэд энэтхэгийн ард түмний нэг хэсэг болсон бөгөөд тийм болохоор Умард Энэтхэгт оршин суугчид бид аричуудын удам угсаа болохын хамт бас тэдний удам угсаа мөн. Ялангуяа гоё сайхан ражипутүүд, Катхиаварын зоригт ард түмэн тэднээс гаралтай юм. 

	 


“Жавахарлал Неру : Ертөнцийн түүхийг сөхөн үзвэл I” номын ГАРЧИГ 

	 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

